
Sažetak
U bibliotekama današnjice geografske karte, atlasi, 
planovi, sve kartografske publikacije i globusi pred-
stavljaju zasebnu zbirku, a u školskim bibliotekama 
su i neminovna sredstva u izvođenju nastave iz geo-
grafije. U većini naših biblioteka, nažalost ne raspo-
lažemo ovim važnim učilima. Radom se želi istaći da 
su geografska učila značajan dio bibliotečke zbirke, 
posebno u školskoj biblioteci. Ovim radom autorica 
naročito želi izvući iz anonimnosti i skrenuti pažnju 
na vrijednost dva stara globusa Gazi Husrev-begove 
biblioteke i njihovog autora Saliha Muvekita, kao na 
dio bosanskohercegovačke kulturne baštine. Cilj ovo-
ga rada je želja da se pruži skroman doprinos istra-
živanju bosanskohercegovačke „geografske“ baštine.
Ključne riječi: bosanskohercegovačka „geografska“ 
baština, geografska učila, stari globusi, Gazi Husrev-
begova biblioteka u Sarajevu, Salih Muvekit 

Abstract
Today in libraries geographic maps, atlases, plans, 
all cartographic publications and globes represent 
special collection, and in school libraries they repre-
sent essential teaching tools. Unfortunately, most of 
our libraries do not have these appliances. The paper 
points out that geographic teaching tools represent 
significant part of library collection, especially in 
school libraries. With this paper, the author wants to 
draw attention to two old globes in Gazi Husrev-Bey’s 
Library and to their author Salih Muvekit, as a part of 
Bosnian geographic heritage. 
Keywords: Bosnian geographic heritage, geo-
graphic tools, old globes, Gazi Husrev-Bey’s Library 
in Sarajevo, Salih Muvekit.

Uvod 
Globus je model zemljine lopte oblijepljen specijalno 
izrađenom kartom cijelog svijeta, koja je sastavljena 
iz niza zasebnih isječaka. Svaki isječak je ograničen 
sa dva merdijana i predstavlja projekciju sfernog se-
gmenta na ravan. Takve karte obično se sastoje iz 
12 isječaka pri čemu svaki od njih zauzima 300 ge-

ografske dužine. Na taj način na globusu su vjerno 
i očigledno predstavljeni oblik Zemlje, konture, raz-
mještaj i međusobni odnos dijelova kopnene i vodene 
površine. Na globusu su očuvani svi elementi vjerno-
sti – konformnost, ekvivalentnost i ekvidistantnost, a 
samim tim i jedinstvo razmjere u svim pravcima.1

Na globusu nema deformacija pa se mogu realno mje-
riti rastojanja i površine i zbog toga je globus „idealna 
karta“. Globus je u mnogim situacijama u prednosti 
nad geografskom kartom. Pogotovo je to bilo u dru-
goj polovini 19. stoljeća i u naučnoj sredini kakva je 
bila bosanskohercegovačka.
U drugoj polovini 19. stoljeća, bar što se tiče geogra-
fije, nema domaćih ljudi koji su se bavili tom oblašću, 
ili su bili veoma rijetki, jer dugo nije bilo ni odgo-
varajućih naučnih institucija. U naše krajeve dolaze 
stranci koji ostavljaju autentične opise krajeva i ljudi, 
preko kojih se Evropa upoznala i zainteresovala za 
naše krajeve i Balkansko poluostrvo u cjelini. Anek-
sijom Bosne i Hercegovine (oktobra 1908.godine) ovi 
krajevi zbog prirodnih bogatstava postaju interesantni 
Austro – Ugarskoj monarhiji koja šalje brojne struč-
njake, između ostalih i one koji imaju veze sa geo-
grafijom, kao što su geolozi, hidrolozi i drugi. Još od 
olaska Austro – Ugarske uprave u BiH (1878. godine) 
osnivaju se za te potrebe odgovarajuće naučne i struč-
ne institucije. 
Ipak, jedna takva institucija postojala je i ranije, to je 
muvekithana. Muvekithane ili sahatnice predstavljaju 
prve zvanične astronomske institucije u Bosni i Her-
cegovini. Do njihovog osnivanja dolazi, kada potrebe 
za tačnim vremenom ne mogu zadovoljiti pojedinci 
koji izrađuju takvime. Za rad u muvekithanama odre-
đivani su najsposobniji pojedinci u praktičnoj astro-
nomiji. U Sarajevu je prva muvekithana osnovana uz 
Carevu džamiju 1270. g. po hidžri (1853/54 A.D.). 
Njen osnivač bio je Huršid – paša, bosanski vezir.
U Bosni i Hercegovini su radile četiri muvekithane, 
dvije u Sarajevu, po jedna u Mostaru i Banja Luci. 
Njihov zadatak je bio da se brinu o tačnom vremenu i 
kalendaru, isključivo na osnovu astronomskih posma-
tranja i istraživanja. Posebno je interesantno što su u 
tome korišteni globusi. 
Poznata su četiri globusa čiji su autori domaći ljudi, 
od kojih je tri napravio Salih Sidki Hadžihusejnović 
Muvekit i o kojim će ovdje biti nešto više riječ. Če-

1 Opširnije vidjeti: Grintovt,V. Geografska karta, postanak i stvaranje 
kroz vekove. Beograd, 1959.     

tvrti globus je globus nebeske sfere autora Mustafe al 
Hulusija. 
Od Muvekitovih globusa dva su sačuvana do naših 
dana, jedan je nestao i zauvijek izgubljen za našu na-
učnu baštinu. Oba sačuvana globusa su globusi Ze-
mlje i nalaze se u Gazi Husrev-begovoj biblioteci u 
Sarajevu. Uslovno sam ih nazvala manji i veći globus 
iz čisto praktičnih razloga. 

Manji globus Gazi Husrev-begove biblioteke 

Ovaj globus je manji po dimenzijama i nema kom-
pletno postolje. Visina globusa od osnove do najviše 
tačke ne može se izmjeriti, jer nedostaje postolje, a 
raspon lučkog držača je 40 cm. Obim lopte je 108 cm 
po ekvatoru. Izrađen je od kartona, a obojen je razli-
čitim bojama. Tako su okeani u bijeloj boji, koja je 
sada, istina, potamnila i ima žuto sive nijanse. Evropa 
je iste boje kao i podloga i njene granice su izviče-
ne crnim tušem. Sjeverna i Južna Amerika i Afrika 
su obojene maslinasto zelenom, a Azija, Australija i 
Okeanija žutom bojom. I granice ovih kontinenata 
izvučene su crnim tušem. Međutim, treba napomenu-
ti da su konture naknadno pojačavane, zbog čega je 
narušena autentičnost globusa. Na sjevernoj polulopti 
nalazi se damga (pečat) sa signaturom autora.
Svi toponimi su ispisani crnim tušem, većim slovima 
(harfovima) nazivi kontinenata, okeana, država, Sje-
verni i Južni pol, a sitnijim ostali toponimi. Granice 
država nisu ucrtane, a slabo je ucrtana hidrografska 
mreža. Nije ucrtan Antarktik za kojim se u vrijeme 
izrade globusa još uvijek tragalo. 
Na ovom globusu su konture australskog kontinenta 
netačno ucrtane, naročito južni dijelovi kontinenta. 
Tasmanija je predstavljena kao poluostrvo. Određe-
ne greške autor je načinio i kod ucrtavanja sjevernih 
kontura. Konture afričkog kontinenta su dosta dobro 
ucrtane, što se može reći i za konture Evrope i Azije 
(izuzev sjevernih dijelova kontinenata). Dosta dobro 
su ucrtane konture Južne Amerike, sa neznatnim od-
stupanjima na krajnjem jugu. Slično je i sa Sjevernom 
Amerikom, ali su i ovdje greške prisutne u sjevernim, 
sjeverozapadnim i sjeveroistočnim dijelovima.
Razmjer ovog globusa je R = 1 : 38 000 000 što pred-
stavlja najbližu zaokruženu razmjeru. Ova razmjera 
je ujedno i standardna i često se sreće kod školskih 
globusa.2 

Veći globus Gazi Husrev-begove biblioteke 

Visina od osnove do najveće tačke globusa je 65 cm, 
a raspon polukružnog dijela 50 cm. Globus ima obim 
po ekvatoru 130 cm. Stalak globusa je od drveta i me-
tala. Globus je izrađen od kartona, a zatim lakiran bi-

2  Mastilo, N. „Globus kao nastavno sredstvo“ // Godišnjak Geograf-
skog društva Crne Gore, 3, 109 – 124.

jelim lakom. Danas je lak, što zbog vremena, što zbog 
upotrebe, požutio i ispucao.
Svi ispisi na globusu su izvedeni crnim i crvenim tu-
šem. I kontinenti i okeani su iste boje, boje podloge. 
Granice kontinenata i ostrva su izvučene crnim tušem 
kao i natpisi. Krupnijim harfovim (arapskim slovima) 
ispisani su nazivi okeana, kontinenata, država, većih 
mora, te Sjeverni i Južni pol, dok su nazivi ostalih to-
ponima ispisani sitnijim slovima. Granice država nisu 
ucrtane, a vrlo slabo je ucrtana i hidrografska mre-
ža. Na sjevernoj polulopti globusa iscrtana je kružna 
dagma (pečat) u kojoj je autor globusa ostavio svoju 
signaturu i godinu izrade. 

I na ovom globusu su ucrtani svi kontinenti osim An-
tarktika. Konture austalskog kontinenta i na ovom 
globusa odstupaju od stvarnih. Za razliku od manjeg 
globusa mnogo bolje su ucrtane južne konture, a i Ta-
smanija je predstavljena kao ostrvo. Konture Sjeverne 
i Južne Amerike su dosta precizno ucrtane. Na globu-
su se još dobro vide konture sjeverne Afrike, sjeverne 
Evrope i sjeverne i istočne Azije i one su tačno ucrta-
ne, dok su konture ostalih dijelova ovih kontinenata 
prilično izbrisane, što je posljedica stalne upotrebe.
Globus je urađen u razmjeri R = 1 : 30 000 000 . 

Autor globusa i vrijeme izrade 

Autora globusa nije teško identificirati, jer se autor 
potpisao na oba primjerka. Radi se o Salihu Muve-
kitu, punim imenom Salih Sitki Hadžihusejnović 
Muvekit, svakako najpoznatijem muvekitu kod nas. 
On je bio muvekit Gazi Husrev-begove muvekithane. 
Muvekit (muwaqqit) je inače prvo institucionalnizo-
vano astronomsko zanimanje u Bosni i Hercegovini. 
To je pojedinac koji radi u muvekithani, a zadužen je 
da se brine o određivanju početaka vremena za pet 
dnevnih molitvi, izradu takvima (kalendara).

Salih Sitki Hadžihusejnović Muvekit, rođen je u Čaj-
niču 1825. godine, a u Sarajevo je preselio godinu 
dana kasnije. Školu je završio u Drveniji medresi u 
Sarajevu. Prema preporuci tadašnjeg paše, učio je 
astronomiju kod nekog miralaja (pukovnika) koji je u 
to vrijeme živio u Sarajevu, a čije ime nije ostalo za-
bilježeno. Uz to je slušao i predavanja iz astronomije 
nekog Muhibića iz Neretve.3 Za muvekita je postav-
ljen odmah nakon otvaranja muvekithane u sastavu 
Gazi Husrev-begova vakufa u Sarajevu1859. godine 
, i taj je posao obavljao sa uspjehom punih trideset 
godina, sve do svoje smrti. Umro je 12. marta 1888. 
godine u Sarajevu. Tokom svog predanog i plod-
nog rada Muvekit izrađuje kalendare s proračunom 
vremena za obavljanje namaza. Aktivno zanimanje 

3  U zbirci Muhameda Hadžijahića nalazio se jedan vječiti kalendar 
kojega je napravio 1258. g. po hidžri neki Salih sin hadži Mustafe 
Muhibbi ef. u Sarajevu. Možda se radi o istoj osobi. Fotokopija kalen-
dara u vlasništvu je autorice ovog rada.

i bavljenje geografijom rezultiralo je i izradom dva 
lijepa opisana globusa koje čuva Gazi Husrev-bego-
va biblioteka u Sarajevu. Dobro je vladao turskim i 
arapskim jezikom, a poznavao je i perzijski. Bavio se 
matematikom, nasljednjim pravom, kaligrafijom, pro-
jektovanjem, a njegovo najznačajnije djelo je „Histo-
rija Bosne“. Zbog dugogodišnjeg rada u muvekithani 
prozvan je Muvekit, tako da je danas poznatiji kao 
Salih Muvekit. 
Na polju astronomije ostavio je više radova. Pominje 
se jedna njegova zbirka (medžmua) u kojoj se nalaze 
neke zabilješke iz astronomije, a također jedno djelo 
iz astronomije.4 I mada je, kako se vidi, bio dobar u 
teoriji i praktičnom radu, do sada se nije našla ni jedna 
rub’tahta (astrolabkvadrant) sa njegovom signaturom, 
mada je poznat veći broj kvadranata koji su nastali u 
Sarajevu i Bosni.5

O tehnologiji izrade globusa znamo zahvaljujući Mu-
hamedu Hadžijahiću koji je u jednom svom kraćem 
radu o Muvekitu6 zabilježio postupak izrade, a prema 
kazivanju Muvekitova sina Akifa:7

„Izrezao bi mukavu kao kriške od karpuze, pa bi je 
izlijepio i načinio dvije polovine. Te bi polovine sa-
stavio i kroz sredinu stavio osovinu. Tada bi uzeo 
neku bijelu boju, kojom bi svako jutro namazao svoj 
rad. Na neki sanduk stavio bi loptu, pa bi je ja okre-
tao, a on bi je gladio i uljepšavao. Pošto bi to bilo 
gotovo, počeo bi je šarati.“8

I u vezi vremena izrade globusa nema nikakve dile-
me. Na oba globusa, kako je to već rečeno, nalaze se 
dagme ( pečati ) sa autorovom signaturom i datum za-
vršetka iscrtavanja. Tako se sa starijeg globusa može 
pročitati „ 21.reba sene 77.“ , što odgovara datumu 
3.2.1861., pri čemu se podrazumjeva da oznaka 77 
odgovara oznaci za hidžretsku godinu 1277. 
Na većem globusu se čita godina 1298. po hidžri, što 
odgovara 1881. godini po gregorijanskom kalendaru.

Zaključak
Na školske biblioteke više ne možemo gledati kao na 
isključivo skladišta knjiga i štampane/pisane građe, 
već na zbirke medija našeg vremena. Jednako važ-
no mjesto u zbirkama školskih biblioteka zauzimaju 
i školska učila u koja spadaju i sredstva za izvođe-
nje nastave iz geografije, kao što su geografske karte, 

4  Šabanović, H. Književnost muslimana BiH na orijentalnim jezici-
ma. Sarajevo, 1973, str. 593
5 Tako se na svoje astrolab – kvadrante potpisao Muhamed Akif Boš-
njak Sarajlija (oba iz 1228. po hidžri ili 1813/14. A.D.), a za geograf-
ske sredine naših krajeva kvadrante su napravili još Sidki Bošnjak 
(1778.), Osman (1796/7. ), Ali (1809/10 , 1810/11 i 1829/3o ), Zuhdi 
Bošnjak (1870/71.), Mustafa ( 1871/72.), Zuhdi Osman Bošnjak (dva 
kvadranta možda iz 1875/76., treći je nedatiran)
6  Hadžijahić, M. „Salih – ef. Muvekit“ // Novi Behar, IX, 17, (1935), 
Sarajevo, str. 221 – 222.
7 I Akif Hadžihusejnović je bio muvekit u Gazi Husrev-begovoj mu-
vekithani, od 1899. do 1837.
8 Hadžijahić, nav. djelo, str. 222.

atlasi, planovi, sve kartografske publikacije i globusi. 
Ova učila doprinose boljem poznavanju samog pred-
meta geografije, ali i upoznavanju sa geografskom 
baštinom Bosne i Hercegovine.

Literatura

Bašeskija, M. Mustafa. Ljetopis. Sarajevo, 1968.
Gazi Husrev-begova biblioteka. Dostupno na: 
http://www.ghbibl.com.ba/ [18.05.2013]
Grintovt, V. Geografska karta, postanak i stvaranje 
kroz vekove. Beograd, 1959. 
Hadžijahić, Muhamed. Salih – ef Muvekit. // Novi 
Behar, IX, 17, (1935), str. 221/222.
Mastilo, N. Globus kao nastavno sredstvo. // Godiš-
njak geografskog društva Crne Gore, Br. 3, (1981), 
str. 109/124.
Mulaomerović, Jasminko. Muvekithane – prve astro-
nomske institucije u Bosni i Hercegovini. // Vasiona : 
časopis za astronomiju. Astronomsko društvo „Rođer 
Bošković“, (Beograd). 4 , (1985), str. 25/27.

 ***
Edina Sikirić-Vehabović je po obrazovanju i osnov-
noj profesiji diplomirani profesor geografije. Radi u 
biblioteci Srednje mješovite škole „Zija Dizdarević“ 
u Fojnici. Rad u biblioteci joj je otvorio još jedan pro-
strani svijet u kojem predmet njenog zanimanja – ge-
ografija i njeni instrumenti, geografski predmeti ima-
ju svoje mjesto. Pored profesorskog, veoma uspješno 
je položila i stručni bibliotečki ispit 2013. godine.

